
Assalamualaikum WBT

Bismillahirrahmanirrahim.

Hari Alam Sekitar Sedunia disambut pada 5 Jun setiap tahun di lebih 100 
negara dengan penganjuran program-program untuk meningkatkan 
kesedaran awam mengenai kepentingan menjaga kelestarian alam sekitar. 
Tarikh ini dipilih oleh Pertubuhan Bangsa-Bangsa Bersatu sempena 
bermulanya Persidangan Stockholm 1972 yang memberi fokus kepada usaha 
meningkatkan kesedaran global mengenai isu-isu alam sekitar yang kritikal. 
 
Sambutan Hari Alam Sekitar juga bertujuan menggalakkan tindakan 
di peringkat individu, komuniti dan kerajaan untuk melindungi dan 
memelihara alam sekitar. Sambutan ini bukan sahaja memperingati 
keindahan bumi tetapi juga meningkatkan kesedaran tentang keperluan 
untuk melindungi dan mengekalkan alam sekitar bagi generasi akan datang. 
 
Sebagai sebuah agensi yang menjaga kebajikan pekerja, Institut 
Keselamatan dan Kesihatan Pekerjaan Negara (NIOSH) turut menyokong 
usaha untuk memulihara alam sekitar demi kebaikan bersama. 
Sehubungan itu, NIOSH turut menganjurkan program Sambutan Hari 
Alam Sekitar bagi meningkatkan kesedaran mengenai isu-isu alam 
sekitar melalui aktiviti pameran, ceramah dan sesi perbincangan. 
 
Selain itu, NIOSH turut melaksanakan Program Tanggungjawab Sosial 
Korporat (CSR) bagi meningkatkan kesedaran tentang kepentingan 
alam sekitar dalam kalangan pekerja serta melaksanakan pelbagai 
inisiatif di bawah program pemerkasaan Alam Sekitar, Sosial dan 
Tadbir Urus (ESG). Antara program yang dilaksanakan termasuk 
penanaman pokok di premis NIOSH, penjimatan air dan elektrik, serta 
inisiatif mengitar semula sisa makanan untuk dijadikan baja kompos. 
 
Buletin FYI edisi Jun 2024 turut membawa isu berkaitan bencana akibat 
perubahan iklim dan bagaimana untuk meningkatkan kesedaran awam 
bagi berhadapan dengan risiko yang datang seperti kejadian banjir dan 
tanah runtuh. Walaupun teknologi berfungsi mengekang risiko bencana, 
ia tidak akan dapat dilaksanakan dengan berkesan jika elemen daya 
tahan dan kesiapsiagaan individu dan komuniti tidak dipertingkatkan. 
 
Edisi kali ini turut membawakan maklumat mengenai kesan sinaran mengion 
kepada manusia, termasuk para pekerja yang terlibat dalam pelbagai bidang 
yang mendedahkan mereka kepada sinaran berbahaya seperti sinar-X. 
 
Semoga perkongsian maklumat ini dapat memberi manfaat kepada para 
pembaca serta meningkatkan kesedaran awam dalam usaha memelihara dan 
memulihara alam sekitar serta meningkatkan tahap keselamatan dan kesihatan 
di tempat kerja.

Encik Muhamad Zahidee Taat, Bahagian Keselamatan & Kesihatan Sinaran, Agensi Nuklear Malaysia

Kesan Sinaran Mengion kepada
Manusia

Ramai di antara kita menyedari 
penjanaan tenaga nuklear boleh 
membantu kehidupan seharian 
manakala sinaran pula digunakan 
dalam bidang perubatan untuk 
pendiagnosan penyakit. Pada masa 
yang sama, kesedaran orang awam 
mengenai kesan pendedahan sinaran 
kepada manusia juga semakin 
meningkat pada masa kini. 

Sinaran atau radiasi adalah sejenis 
tenaga yang mempunyai potensi 
untuk melakukan proses pengionan 
dan seterusnya menghasilkan 
atom atau molekul bertenaga yang 
mencukupi untuk mengubah 
sistem sel di dalam badan manusia. 
Tahap gangguan terhadap sistem 
sel di dalam badan manusia pula 
bergantung kepada had dedahan 
terhadap sinaran tersebut yang 
telah terbukti boleh menyebabkan 
kerosakan DNA di dalam sel. Ia juga 
boleh menyebabkan kesan mutasi 
terhadap generasi masa hadapan 
sekiraya had dedahan yang diterima 
adalah berlebihan. 

Sinaran mengion adalah sejenis 
sinaran elektromagnet yang 
mempunyai tenaga kinetik dan 
tenaga kuantum dalam suatu 
magnitud tertentu untuk melakukan 
proses pengionan atom atau molekul 
melalui interaksi dalam orbit atom. 
Proses pengionan ini berlaku apabila 
zarah foton dapat diserap oleh 
elektron dan menyebabkan elektron 
mempunyai tenaga yang mencukupi 
iaitu dalam lingkungan 4-25 eV untuk 
melompat keluar daripada orbitnya. 
Proses ini ditunjukkan seperti dalam 
rajah 1. 

Sinaran mengion dikategorikan 
kepada dua (2) jenis sinaran, iaitu 
pengionan langsung dan pengionan 
tidak langsung: 

1. Pengionan langsung berlaku 
apabila tenaga dipindahkan 
kepada medium secara langsung 
antara partikel bercas dan elektron 
dalam orbit atom. Proses ini juga 
turut melibatkan interaksi tenaga 
coulomb antara cas-cas elektrik di 
dalam orbit atom tersebut. 

2. Pengionan tidak langsung berlaku 
apabila tenaga dipindahkan 
kepada medium melalui dua (2) 
proses iaitu: 

i. Partikel bercas akan 
dibebaskan ke dalam medium 
(seperti foton membebaskan 
elektron/positron atau neutron 
membebaskan proton/ion 
berat).

ii. Partikel bercas tersebut akan 
memindahkan tenaga ke 
dalam medium dengan jumlah 
tenaga yang rendah dalam 
orbit atom tersebut. 

Terdapat lima jenis sinaran radioaktif 
yang mempunyai sifat, kesan dan 
memerlukan bentuk perlindungan 
yang berbeza iaitu : 

1. Sinar Alfa – sejenis zarah 
yang mempunyai cas positif 
dan mempunyai jisim yang 
berat. Sinaran alfa tidak dapat 
menembusi kulit dan mampu 
disekat dengan menggunakan 
sehelai kertas atau kepingan 
aluminium. Walaubagaimanapun, 
sinaran alfa mempunyai tenaga 
pengionan yang kuat dan sensitif 
sekiranya dibebaskan ke dalam 
tubuh manusia terutamanya 
terhadap paru-paru berbanding 
sinaran lain. 

2. Sinar Beta – sejenis zarah bercas 
negatif yang mempunyai tahap 
penembusan lebih kuat dan 
tenaga pengionan yang kurang 
berbanding sinaran alfa. Sinaran 
beta dapat menembusi badan 
manusia tetapi tidak mampu 
menembusi lapisan kertas 
aluminium. 

3. Sinar Gamma – sejenis 
sinaran elektromagnet dan 
tidak mempunyai cas. Sinaran 

gamma sangat bertenaga untuk 
menembusi badan manusia dan 
memerlukan kepingan logam 
plumbum atau konkrit untuk 
menyekat penembusannya 
walaupun tidak mempunyai 
tenaga pengionan. Sinaran 
gamma boleh dihentikan oleh 
logam plumbum. Ketebalan 
logam bergantung kepada tenaga 
sinar yang dihasilkan dan juga 
nilai HVL. 

4. Sinar-x – sejenis sinaran 
elektromagnet dan foton yang 
bertenaga tinggi terhasil daripada 
zarah-zarah bercas dengan bahan 
sasaran. Sinar-x mempunyai 
tenaga penembusan yang rendah 
berbanding sinaran gamma dan 
boleh dihentikan dengan beberapa 
mm kepingan plumbum. Sinar –x 
banyak dihasilkan oleh manusia 
dan digunakan terutamanya 
dalam bidang perubatan, industri, 
pemeriksaan keselamatan dan 
kawalan. Sinar-x mempunyai 
kuasa penembusan yang tinggi 
dan bergantung kepada tenaga 
yang dibawa. Ianya dapat 
dihentikan oleh logam seperti 
plumbum, aluminium dan aloi 
cerroband. 

5. Sinar Neutron – sejenis zarah 
yang bersifat neutral dan sangat 
berat. Biasanya terdapat di dalam 
reaktor nuklear. Sinaran neutron 
ini mampu menembusi plumbum 
dan konkrit dan memerlukan 
bentuk perisaian yang lebih 
berkesan. 

Manusia tidak dapat merasa, 
menyentuh atau menghidu 
kehadiran sinaran radioaktif 
tetapi ianya boleh diukur dengan 
menggunakan peralatan-peralatan 
pengesanan sinaran yang berkaitan 
seperti meter peninjau, personal 
dosimeter, Radiation Isotope 
Identification Device (RIID), Radiation 
Portal Monitor, Body Counter dan 
sebagainya. 

Kegunaan Sinaran Mengion 

Sinaran mengion banyak digunakan 
dalam bidang perubatan seperti 
berikut: 

Rajah 1: Proses pengionan

a. Untuk mendiagnosis pesakit 
dengan menggunakan sinaran x 
- ray. 

b. Untuk membunuh sel-sel barah 
dalam rawatan radioterapi dengan 
menggunakan sinar gamma 
dari kobalt-60. Selain itu, ia juga 
digunakan untuk membunuh 
kuman dalam proses pensterilan 
alat perubatan seperti termometer, 
jarum dan picagari suntikan, alat 
pembedahan dan sebagainya. 

c. Untuk mengesan kedudukan 
di mana salur darah tersumbat 
akibat daripada pembekuan 
darah dengan menggunakan 
radioisotop natrium-24. 

d. Untuk menentukan kedudukan 
tumor otak dengan menggunakan 
radioisotop fosforus-32. 

e. Untuk menentukan  aktiviti 
kelenjar tiroid dengan 
menggunakan radioisotop 
iodin-131. 

Selain itu, sinaran mengion juga 
banyak digunakan dalam bidang 
perindustrian seperti berikut: 

a. Pembuatan kertas, kepingan 
plastik dan kepingan logam bagi 
menentukan ketebalan material 
tersebut, contohnya seperti 
ketebalan tin dan bungkusan. 

b. Untuk mengesan kebocoran 
paip air di bawah tanah dengan 
menggunakan radioisotop 
natrium-24. 

c. Untuk mengesan rekahan 
dalaman yang mungkin terdapat 
dalam plat keluli dengan 
menggunakan sinar gamma. 

Kesan Penggunaan Sinaran 
Mengion 

Pendedahan terhadap sinaran akan 
menghasilkan kesan dan risiko yang 
berbeza bergantung kepada jumlah 
dos dan kadar dedahan. Sekiranya 
seseorang terdedah kepada dos 
yang tinggi dan kadar dedahan 
kronik, keadaannya menjadi lebih 
teruk berbanding seseorang yang 
terdedah kepada dos yang rendah 
dan kadar dedahan akut. Selain itu, 
ia bergantung kepada bahagian 
badan yang terdedah kerana organ 
berlainan bertindak balas dengan 
cara berbeza. Di samping itu, faktor 
umur juga dapat memberi kesan 
pendedahan yang berbeza. Kanak-
kanak akan mengalami kesan yang 
lebih teruk berbanding dewasa 
walaupun terdedah kepada dos 

sama disebabkan oleh sel kanak-
kanak yang belum cukup matang 
berbanding sel dewasa. 

Sinaran mengion boleh memberi 
kesan terhadap sel biologi dalam 
badan manusia sekiranya terdedah 
dalam tempoh masa yang tertentu. 
Kesan biologi bermula dengan 
pengionan kepada atom molekul 
sel manusia. Proses pengionan 
yang berlaku dalam sel akan 
menyebabkan kerosakan pada tisu 
dan organ badan. Selain itu, proses 
ini juga akan menghasilkan ion yang 
reaktif secara kimia dan secara tidak 
langsung akan memusnahkan ikatan 
kimia tersebut. Pendedahan secara 
langsung kepada sinaran mengion 
boleh menjejaskan pertumbuhan sel-
sel dalam badan, meningkatkan risiko 
kanser dan menyebabkan mutasi 
genetik kepada generasi akan datang. 
Dedahan dos yang sangat tinggi juga 
boleh menyebabkan kerosakan tisu 
yang besar dan membawa kepada 
kematian dalam masa beberapa 
minggu selepas terdedah kepada 
sinaran mengion. 

Kesan sinaran ke atas badan manusia 
boleh dikelaskan kepada Kesan Akut 
dan Kesan Kronik seperti berikut: 

• Kesan akut berlaku dalam masa 
beberapa jam selepas dedahan 
disebabkan kerosakan fizikal 
terus dari sinaran ke atas tisu. 
Contohnya, muntah dan cirit-
birit, rambut gugur, demam, 
hilang berat badan. 

• Kesan kronik berlaku beberapa 
tahun selepas terdedah. 
Contohnya, kanser dan kesan 
genetik. 

Kesan biologi terbahagi kepada dua, 
iaitu kesan somatik dan kesan genetik. 
Terdapat dua kategori di bawah kesan 
somatik iaitu kesan stokastik dan 
kesan deterministik manakala kesan 
stokastik ialah kesan jangka panjang/ 
kronik yang mungkin terjadi dan tiada 
aras ambang. Contohnya, kanser dan 

katarak. Kesan deterministik pula dapat 
dilihat apabila terdedah kepada aras 
ambang yang melampaui 500mSv. 
Keterukan adalah berkadaran dengan 
dos selepas melepasi aras ambang 
terutamanya dedahan dalam tempoh 
singkat (akut). Acute Radiation 
Syndrome (ARS) ialah sindrom 
yang disebabkan oleh dedahan dos 
tinggi akut iaitu lebih daripada 0.5 
Sv ke seluruh tubuh dan biasanya 
diakibatkan oleh dedahan luaran. 
Dedahan luaran ialah dedahan yang 
berpunca dari luar seperti sinar-x 
dan sinar-gamma. ARS dibahagikan 
kepada tiga (3) jenis iaitu Bone 
Marrow Syndrome, Gastrointestinal 
(GI) Syndrome dan Central Nervous 
System Syndrome

Jenis Dedahan Kesan Dedahan Jangkaan Risiko

Dedahan kepada 
embrio berumur 8 hari

kematian dan 
keguguran

100% pada 1 Sv

Embrio berumur 9-15 
hari

terencat akal dan 
kecacatan fizikal

50% per setiap Sv

Dedahan fetus pada ≥16 
minggu

gangguan 
pertumbuhan, 
pertambahan risiko 
leukemia/tumor/kanser

2% per Sv

Kanak-kanak kanser 2.8x 10-2 per Sv

Jadual di atas menunjukkan kesan pendedahan terhadap sinaran kepada wanita 

mengandung.

Rajah 2: Kesan pendedahan terhadap 

sinaran mengion kepada manusia

Rajah 3: Keadaan abnormal bagi haiwan 

dan manusia eksperimental akibat 

dedahan sinaran

Perlindungan Terhadap Sinaran 

Terdapat beberapa prinsip dan 
langkah pencegahan yang perlu 
diberi perhatian oleh orang awam. 
Antaranya ialah hadkan masa berada 
di kawasan yang mempunyai aktiviti 
sinaran sama ada di ruang kerja atau 
tanpa tujuan yang memerlukan anda 
berada di kawasan tersebut. Selain itu, 
jauhkan jarak anda daripada sumber 
sinaran kerana semakin jauh anda 
berada dari sumber sinaran maka 
semakin berkurang kekuatannya. Di 
samping itu, pastikan anda dilindungi 
oleh perisaian yang kukuh sekiranya 
anda terpaksa berada berdekatan 
dengan sumber sinaran. Antara 
perisaian yang boleh digunakan 
ialah penghadang atau dinding 
mempunyai konkrit yang tebal 
ataupun dilengkapi dengan kepingan 
aluminium, barium plaster atau 
sebagainya. 

Berikut merupakan langkah-langkah 
pencegahan daripada sinaran yang 
perlu dipatuhi: 

1. Elakkan daripada masuk ke dalam 
ruang kerja atau kawasan kawalan 
dimana terdapat mesin x-ray atau 
bahan radioaktif sekiranya tidak 

mempunyai sebarang urusan 
yang berkaitan. 

2. Sekiranya terpaksa berada di 
dalam kawasan kawalan seperti 
memegang pesakit semasa 
prosedur dijalankan, maka 
pastikan anda menggunakan 
peralatan-peralatan perlindungan 
sinaran yang disediakan. Antara 
peralatan yang disediakan 
ialah lead gown, thyroid collar, 
gonad shield, lead google dan 
sebagainya. 

3. Mematuhi sebarang arahan dan 
panduan yang diberikan oleh 
pihak berkuasa sekiranya anda 
terpaksa berada atau berurusan 
dengan sinaran radioaktif. 

4. Sekiranya anda terjumpa sebarang 
peralatan atau bahan yang boleh 
menghasilkan sinaran radioaktif 
ataupun berlaku kemalangan atau 
pendedahan radiasi, maklumkan 
kepada pihak berkuasa supaya 
siasatan dapat dilakukan bagi 
mengelakkan penyebaran sinaran 
radioatif tersebut kepada orang 
awam. 

5. Bahan radioaktif perlu disimpan 
di dalam bekas yang terpencil dan 

kedap udara daripada persekitaran. 
Pengendalian khas adalah perlu 
bagi mengelakkan bahan tersebut 
dihidu atau disentuh oleh orang 
awam atau pekerja. Bilik untuk 
menyimpan bahan tersebut juga 
perlu mempunyai tekanan udara 
rendah supaya bahan radioaktif 
tidak tersebar keluar sekiranya 
berlaku kebocoran di dalam bilik. 

6. Sekiranya berlaku pencemaran 
radiasi dari dalam negara atau 
negara jiran, maka orang awam 
perlu sentiasa peka terhadap 
arahan daripada pihak berkuasa 
dari masa ke semasa. Mereka 
harus mengelak daripada berada 
di kawasan lapang dan perlu 
bergerak menjauhi kawasan yang 
tercemar. Pencemaran radiasi 
daripada udara sukar untuk 
dikawal kerana pergerakan udara 
mengikut arah angin. Walau 
bagaimanapun, populasi manusia 
mampu menerima dos setinggi 
1 Gy dalam tempoh beberapa 
bulan yang kemudiannya boleh 
meningkatkan ancaman seperti 
risiko kanser, keguguran pada ibu 
hamil atau kematian. 

Prof Madya Dr Haliza Abdul Rahman, Ketua Laboratori Belia Dalam Kepimpinan, Politik dan Kewarganegaraan
Institut Pengajian Sains Sosial, Universiti Putra Malaysia

Pertingkat Komunikasi Interaktif 
dalam menangani Impak Bencana

Masyarakat Malaysia terdedah kepada 
pelbagai bentuk bencana khususnya 
banjir dan tanah runtuh, apatah lagi 
ketika musim Monsun Timur Laut. 
Bencana adalah kewujudan kejadian 
yang menjejaskan keadaan sedia ada 
dan menyebabkan tahap penderitaan 
yang melampaui kapasiti komuniti 
yang terjejas, kerana malapetaka 
tersebut menyebabkan kemusnahan 
harta benda, kehilangan nyawa dan 
perpindahan penduduk. Dalam 
tempoh 20 tahun sahaja, bencana 
telah memberi kesan kepada lebih 
3 juta penduduk Malaysia dan 
menyebabkan lebih 230 kematian, 
serta menelan kerugian melebihi RM 
8 bilion. 

Bencana merupakan suatu insiden 
yang sukar untuk ditetapkan waktu, 
lokasi, dan impaknya. Impak hanya 
dapat dilihat selepas bencana berlaku 
berdasarkan statistik jumlah korban 
dan kemusnahan fizikal. Oleh kerana 
itu, masyarakat terdedah kepada 
pelbagai episod bencana sekiranya 
kepentingan tindakan pencegahan 
tidak ditekankan melalui mitigasi dan 
kesiapsiagaan menghadapi bencana. 
Maka, amalan semasa dan pada 
masa depan dalam mengendali atau 
menguruskan bencana seharusnya 
melibatkan penyertaan dan 
pembabitan komuniti. 

Kesedaran awam adalah perkara 
asas dan peranan mereka diperlukan 
untuk semua inisiatif berkaitan 
pengurangan risiko bencana. 
Justeru, dalam mewujudkan 
persekitaran lestari dan berdaya 
tahan untuk masyarakat setempat, 
kerajaan seharusnya menggalakkan 
penyertaan dan penglibatan 
aktif komuniti dalam program 
pengurangan risiko bencana. 
Tambahan pula, memperkasakan 
komuniti adalah kunci kejayaan 
kepada pengurangan ancaman 
bencana. Pemerkasaan ini perlu 
dilaksanakan melalui latihan 
dan pengurusan risiko bencana 
berasaskan komuniti (CBDRM) bagi 
membentuk negara dan komuniti 
yang berdaya tahan terhadap bencana 
terutamanya golongan rentan yang 
merangkumi wanita, warga emas dan 
kanak-kanak serta orang kelainan 
upaya (OKU). 

Mempersiapkan sebuah masyarakat 
yang berdaya tahan dan mampu 
bangkit semula daripada kesan 
bencana secara menyeluruh meliputi 
aspek fizikal dan bukan fizikal adalah 
salah satu elemen penting dalam 
memastikan masyarakat Malaysia 
berupaya menjadi masyarakat 
kelas pertama selaras dengan Misi 
Madani yang digariskan oleh YAB 
Perdana Menteri. Maka, salah satu visi 
Pelan Strategik Agensi Pengurusan 
Bencana Negara 2019–2023 adalah 
memastikan keselamatan rakyat 
dan kesejahteraan Negara dengan 
memupuk kerjasama pelbagai pihak 
sebagai satu pasukan untuk membina 
serta meningkatkan keupayaan dan 
kesiapsiagaan dalam pengurusan 
bencana. 

Pengetahuan masyarakat berkaitan 
risiko bencana, serta pengalaman 
menghadapi bencana mempunyai 
pengaruh terhadap persepsi mereka 
terhadap bencana dan persiapan 
mereka dalam menghadapi risiko 
berkaitan. Kajian oleh Titko, Ristvej 
dan Zamiar di Republik Slovak 
berkaitan ketahanan komuniti 
dalam menghadapi bencana dan 
cuaca melampau menunjukkan 
bahawa, pengalaman buruk yang 
pernah dilalui berkaitan bencana 
menjadikan masyarakat sentiasa 
proaktif dalam mengambil langkah-
langkah pencegahan, mitigasi dan 
kesiapsiagaan bagi menghadapi 
bencana. Seterusnya, kajian 
Ahmad Azan et al. (2017) terhadap 
penduduk di Bukit Antarabangsa, 
Selangor mendapati bahawa 
pendidikan, keterlibatan dan 
kepimpinan mempunyai hubungan 
yang signifikan dengan persiapan 
komuniti dalam menghadapi 
bencana. Dapatan pelbagai kajian 
turut membuktikan kerjasama antara 
semua pihak merupakan kunci utama 
kejayaan bagi mewujudkan kesedaran 
tentang ancaman bencana. Kempen 
kesedaran, bengkel dan latihan secara 
formal dan informal merupakan 
langkah penting mempersiapkan 
komuniti menghadapi bencana. 

Mengarusperdanakan usaha-
usaha pengurangan risiko dan 
membudayakan pencegahan 
bencana memerlukan integrasi 

bersama antara agensi dengan 
masyarakat kerana mereka yang 
akan menerima impak dan terkesan 
daripada bencana yang melanda. 
Hakikatnya, pengurusan Risiko 
Bencana Negara perlu sejajar 
dengan matlamat negara berdaya 
tahan melalui pembangunan dan 
implementasi polisi pengurangan 
risiko bencana, termasuk penglibatan 
aktif masyarakat melalui komunikasi 
yang komprehensif. Ini merangkumi 
penyelarasan program mitigasi bagi 
pengurangan risiko bencana bagi 
mencegah pembentukan risiko 
baru dan mengurangkan risiko 
sedia ada. Tumpuan turut harus 
diberi kepada aspek latihan dan 
penerangan kepada kumpulan sasar. 
Kesemua perkara ini sangat penting 
diberi penekanan kerana usaha 
tersebut mampu mengurangkan 
kadar kehilangan nyawa akibat 
bencana; mengurangkan jumlah 
penduduk terjejas akibat bencana; 
mengurangkan kadar kerugian 
ekonomi akibat bencana; 
mengurangkan kerugian dan 
kerosakan infrastruktur kritikal (seperti 
hospital, sekolah dan lapangan 
terbang) dan meminimumkan 
gangguan kepada perkhidmatan 
asas melibatkan bekalan air, 
telekomunikasi dan pengangkutan. 

Namun, kesiapsiagaan atau 
penglibatan bersama masyarakat 
dalam proses pengurusan risiko 
bencana dilihat tidak berjalan dengan 
baik di negara ini. Hakikatnya, 
walaupun agensi berkaitan 
telah mempunyai maklumat, 
namun proses kesiapsiagaan dan 
pemahaman kepada masyarakat 
seolah-olah kurang berkesan yang 
mana maklumat berkaitan ‘gagal’ 
sampai kepada akar umbi dan 
dihadam dengan baik oleh mereka. 
Ini menuntut kepada peningkatan 
kemahiran dalam Komunikasi Krisis 
dan Komunikasi Strategik. 

Agensi berkaitan seperti Jabatan 
Alam Sekitar dan Kerajaan Tempatan 
disaran mengadakan pelbagai 
program bersifat interaktif dalam 
usaha mendedahkan masyarakat 
terhadap peranan yang boleh 
dimainkan dalam meminimumkan 
impak akibat sesuatu bencana 7 

berkaitan persekitaran. Perancangan 
dan pelaksanaan program 
pengukuhan bagi meningkatkan 
kefahaman masyarakat terhadap 
risiko bencana turut perlu diberi 
perhatian merangkumi pemantauan 
pelaksanaan langkah-langkah 
pengurangan risiko bencana bagi 
mencegah atau mengurangkan 
impak bencana di peringkat 
tempatan (negeri/daerah). Antara 
program yang boleh dilaksanakan 
termasuk meningkatkan peratusan 
bilangan dan kompentensi individu 
yang berpengetahuan serta terlatih 
dalam pengurusan dan pengendalian 
bencana dan penyertaan dalam 
latih amal pengurusan bencana. 
Penekanan terhadap konsep 

whole of society approach ini 
perlu diterjemahkan dalam dasar, 
pengoperasian dan latih amal bencana 
dengan penglibatan bersama agensi 
kerajaan dan Organisasi Masyarakat 
Sivil (CSO). 

Walaupun teknologi berfungsi 
mengekang risiko bencana, ia 
tidak akan membawa sebarang 
pengertian jika elemen daya tahan 
individu, komuniti dan kumpulan 
tidak dititikberatkan. Oleh itu, 
pelaksanaan dan sumbangan 
komuniti di peringkat setempat amat 
penting bagi menyokong usaha 
kerajaan meningkatkan kemampuan 
mengatasi sebarang bentuk bencana 
pada masa akan datang. Kesedaran 

komuniti dalam fasa peredaan dan 
membuat persiapan menghadapi 
bencana, dapat membantu fasa-
fasa seterusnya dalam pengurusan 
bencana, iaitu fasa bertindak 
(response) dan fasa pemulihan 
(recovery). Sehubungan itu, kerjasama 
antara semua pihak berkepentingan 
amat dituntut bagi membolehkan 
kapasiti setiap individu dalam 
masyarakat ditingkatkan untuk 
semua segmen berkaitan pengurusan 
pelbagai bencana ke arah memupuk 
amalan pengurusan bencana yang 
lebih baik dan berkesan. 

Lawatan Pelajar Universiti Islam Antarabangsa 
Malaysia11 Jun 2024

11 Jun 2024, Bandar Baru Bangi – 
NIOSH telah menerima lawatan 
24 orang pelajar diiringi oleh 2 
pensyarah daripada Universiti 
Islam Antarabangsa Malaysia. Sesi 
taklimat berkenaan pengenalan 
kepada keselamatan dan kesihatan 
persekitaran, Akta Keselamatan dan 
Kesihatan Pekerjaan 1994 dan Akta 
Keselamatan dan Kesihatan Pekerjaan 
(Pindaan) 2022 telah disampaikan 
oleh ChM Mohd Norhafsam Maghpor, 
Pakar Teknikal NIOSH. Setelah itu, 
mereka berpeluang melawat fasiliti 
NIOSH. 

Lawatan Pelajar Universiti Putra Malaysia dan 
Kolej Vokasional Sultan Abdul Samad5 Jun 2024

5 Jun 2024, Bandar Baru Bangi – 
NIOSH telah menerima lawatan 38 
orang pelajar diiringi oleh 2 orang 
pensyarah daripada Universiti Putra 
Malaysia dan 30 orang pelajar diiringi 
oleh 8 orang pensyarah daripada 
Kolej Vokasional Sultan Abdul Samad. 
Mereka telah diberikan taklimat 
dan pendedahan tentang latar 
belakang NIOSH serta pengenalan 
kepada kesihatan dan keselamatan 
persekitaran. Setelah itu, mereka 
berpeluang melawat fasiliti NIOSH 
dan dua buah makmal di NIOSH iaitu 
Occupational Health Lab (OHL) dan 
PPE Simulation Lab (PSL). Semoga 
lawatan ini memberi pengalaman 
dan pengetahuan yang bermakna 
untuk para pelajar. 

Lawatan ke Fakulti Kejuruteraan dan IPSAS, UPM20 Jun 2024

25 Jun 2024

25 Jun 2024, 25 Jun 2024, Johor 
Baharu – NIOSH telah menganjurkan 
program ‘Pathway To Becoming 
A Safety And Health Officer (SHO)’ 
sempena National Training Week 
2024 bertempat di NIOSH Pejabat 
Wilayah Selatan Johor dengan 
kerjasama Kementerian Sumber 
Manusia. 

20 Jun 2024, Seri Kembangan – 
Bahagian Penyebaran Maklumat (IDD) 
telah mengadakan lawatan jaringan 
kerjasama ke Fakulti Kejuruteraan dan 
Institut Pengajian Sains Sosial (IPSAS), 
Universiti Putra Malaysia (UPM). 
Lawatan tersebut bertujuan untuk 
mengadakan perkongsian maklumat 
tentang aktiviti yang dilaksanakan 
oleh IDD serta mewujudkan 
jaringan kerjasama antara NIOSH 
dan universiti tempatan dari segi 
aktiviti penerbitan dan penyebaran 
maklumat. 

Program ‘Pathway To Becoming A SHO’ sempena
National Training Week 2024

Kursus ITS-WAH di PHN Industry Sdn Bhd27 Jun 2024 

Program Pemberian Bantuan Awal Kesihatan 
Mental Pekerjaan25 Jun 2024

25 Jun 2024, Kuala Lumpur – 
NIOSH telah melaksanakan Program 
Pemberian Bantuan Awal Kesihatan 
Mental Pekerjaan bertempat di 
Universiti UCSI, Cheras, Kuala 
Lumpur. Program ini melibatkan 
peserta daripada Jabatan Cawangan 
Khas, PDRM. Terima kasih diucapkan 
kepada Puan Siti Nurani Hassan, 
Pakar Teknikal NIOSH selaku jurulatih 
program. 

27 Jun 2024, Shah Alam – Kursus 
Interactive Training Series – Working 
Safely at Height (ITS-WAH) telah 
berlangsung di PHN Industry Sdn 
Bhd, Shah Alam, Selangor melibatkan 
seramai 26 peserta. Peralatan 
Hololens daripada PPE Simulation 
Laboratory (PSL), iaitu salah satu 
makmal NIOSH telah digunakan di 
dalam kursus tersebut. Terima kasih 
diucapkan kepada Encik Yuzainie 
Yusof, Pakar Teknikal NIOSH selaku 
tenaga pengajar. 

Sambutan Hari Alam Sekitar 2024 Peringkat 
NIOSH27 Jun 2024

27 Jun 2024, Bandar Baru Bangi - 
NIOSH telah melaksanakan program 
Sambutan Hari Alam Sekitar 2024 
Peringkat NIOSH bertempat di NIOSH 
Experience Centre, Menara NIOSH. 

Objektif penganjuran program 
tersebut adalah sebagai medium 
perkongsian ilmu pengetahuan 
tentang perkara-perkara berkaitan 
Sambutan Hari Alam Sekitar serta 
menggalakkan aktiviti memelihara 
dan memulihara alam sekitar agar 
generasi masa hadapan mampu 
menikmati kehijauan yang ada pada 
hari ini. 

Antara aktiviti yang dijalankan 
sepanjang program ini adalah 
pameran oleh NIOSH dan Agensi 
Nuklear Malaysia serta program 
#NIOSHTalk yang telah disampaikan 
oleh dua orang penceramah iaitu 
Cik Nur Izzati Azhari, Pegawai 
Alam Sekitar NIOSH, dengan topik 
“Sistem Pengurusan Alam Sekitar/ 
ISO 14001:2015 dan Encik Muhamad 
Zahidee Taat daripada Bahagian 

Keselamatan & Kesihatan Sinaran, 
Agensi Nuklear Malaysia dengan topik 
“Kesan Sinaran kepada Manusia”. 

Melalui sesi perkongsian #NIOSHTalk, 
penceramah jemputan telah 
berkongsi pelaksanaan penjagaan 
alam sekitar serta isu berkaitan alam 
sekitar yang lain. 

28-29 Jun 2024, Alor Gajah - 
Pihak Pengurusan NIOSH melalui 
Bahagian Pengurusan Kualiti 
(QMD) telah mengadakan Program 
Tanggungjawab Sosial Korporat 
(CSR) Siri 2 dalam Pemerkasaan Alam 
Sekitar, Sosial dan Tadbir Urus (ESG) 
bertempat di Pusat Konservasi dan 
Penerangan Penyu (PKPP) Melaka. 
Antara aktiviti yang dijalankan ialah 
pembersihan kawasan penternakan 
penyu, pelepasan penyu ke laut dan 
sumbangan makanan penyu. 

Aktiviti pembersihan pantai 
bertempat di Pantai Padang 
Kemunting, Pengkalan Balak turut 

diadakan. Lebih 100 sukarelawan 
NIOSH dan pelajar Pusat Latihan 
Teknologi Tinggi (ADTEC) Melaka 
telah menyertai program tersebut 
dan berjaya mengutip 39.5 kilogram 
sampah di sepanjang hampir satu 
kilometer pesisir pantai pelancongan 
dan nelayan itu. 

Terima kasih diucapkan kepada 
Kerajaan Negeri Melaka, ADTEC 
Melaka, Rukun Tetangga Kg 
Pengkalan Balak, JPKK Padang 
Kemunting, PPKP Melaka kerana turut 
sama menyokong dan menjayakan 
program CSR anjuran NIOSH ini. 

28-29 Jun 2024 Program Tanggungjawab Sosial Korporat (CSR)
Siri 2

